
        
            
                
            
        

    
პეტრე მოციქულის სწავლებანი




წმ. პეტრე მოციქულის დარიგება ხუცესებისადმი

   წმ. პეტრე მოციქული მოძღვრავს სასულიერო პირებს, მღვდლებს – მოძღვრებს, რათა დამწყემსონ თავიანთი მრევლი არა იძულებით, ან რაიმე მიწიერი სარგებლისათვის – ანგარებისათვის, არამედ ღვთივსათნოდ, სიყვარულით და გულმოდგინებით. იგი მოუწოდებს მოძღვრებს, რომ საქმით, მაგალითით დამწყემსონ მრევლი და არ ეუფლებოდნენ მათ, რადგან უფალი ადამიანის თავისუფლებას არ ზღუდავს “ იღუწიდით ნუ იძულებით, არამედ ნებსით, ნუცა საძაგელისა შეძინებით, არამედ გულსმოდგინედ. ნუცა ვითარცა ეუფლებოდეთ მნეთა მათ არამედ სახე ექმნენით სამწყსოსა მას.”

   ხუცესების დამოძღვრის შემდეგ მოციქული მოძღვრავს მრევლს “ეგრეთვე ჭაბუკნი დაემორჩილენით მოხუცებულთა და ყოველთავე ურთიერთას მორჩილებითა სიმდაბლე შეიმოსეთ”, ამ ურთიერთდამოკიდებულებებით კი ჩვენ ყველას მოგვიწოდებს სიმდაბლისაკენ.




წმ. პეტრე მოციქულის სწავლება უფლის მეორედ მოსვლის შესახებ

   წმ. პეტრე მოციქული წინასწარმეტყველთა სიტყვებს ახსენებს მორწმუნეებს და მოციქულთა ნაქადაგებს შეახსენებს, რომ უკანასკნელ დღეებში გამოჩნდებიანო დამცინავნი, რომელნიც დაცინებენ მათ, რომელთაც უფლის მეორედ მოსვლა სწამთ, და იტყვიან “სად არის მისი მოსვლის აღთქმაო?” ასეთი დამოკიდებულება როგორც ჩანს პირველივე საუკუნეებიდანვე იჩენდა თავს, გარკვეულ საზოგადოებებსა თუ მაშინდელ სექტებში. კერძოდ კი ლამპეტიანელთა წვალებაში იყო ასეთი შეხედულება, მათი  მრავალგვარი მცდარი შეხედულებებისდა გამო ამ სექტას სხვა სახელებსაც უწოდებდნენ.

   წმ. პეტრე მოციქული კი, თავად უფლის მეორედ მოსვლის შესახებ, განმარტავს, რომ თუკი ადრე წყლით მოხდა წარღვნა ეხლა ცეცხლით მოხდებოდა, და რომ უფალი კი არ აყოვნებს მოსვლას (რადგან მისთვის ერთი დღე, როგორც ათასი წელია და ათასი წელი როგორც ერთი დღეა), მას, როგორც მოწყალეს არ სურს ცოდვილის დაღუპვა, არამედ მოქცევა სურს მისი და სინანულის დროს აძლევს ადამიანებს – ცოდვილებს. . . 

   უფლის მეორედ მოსვლის დღე, როგორც მპარავი ისე მოვაო, ამბობს მოციქული, გადაიბუგება დედამიწა და მისი საქმეები, ზეცანი გრგვინვით გადაივლიან ანუ განახლდება პირი ქუეყანისაო. . . და რამდენად ფხიზლად უნდა იყოს ადამიანი ყოველივე ამის მომლოდინეო.

   მოციქული სასჯელს ახსენებს მათ, რადგან სასჯელის მოულოდებელობამ არ მოადუნოს ისინი (ანუ ჩვენც), ამავე დროს იმედსაც აძლევს მათ, რომ მართალთა მოლოდება არის სიმართლის საუფლო, ახალი ცა და ახალი მიწა. . . “სადა იგი არა არს ჭირი, მწუხარება არა ურვა, არცა სულთქმა არამედ სიხარული და ცხოვრებაი იგი დაუსრულებელი”.

   იგი მოუწოდებს მათ, რათა იღვაწონ კეთილად, რომ უბიწოდ და მშვიდობით წარსდგენ ღვთის წინაშე. წმ. პეტრეAმოციქული ასევე იმოწმებს წმ. პავლე მოციქულსაც და აღნიშნავს, ვინაიდან იქ ცოტა რთულად არისო გადმოცემული ზოგი რამ, ზოგიერთი ამახინჯებს სწავლებას და თავს იღუპავსო . . .

   (აქ ჩანს ისიც, რომ სწავლების სისწორეს დიდი მნიშვნელობა აქვს). 

   თქვენ კი ფრთხილად იყავით და არ აყვეთ უსჯულოთა ცდომილებებს და სიმტკიცე არ დაკარგოთო.




წმ. პეტრე მოციქულის სწავლება მაცხოვრის მიერ ჯოჯოხეთში ქადაგების შესახებ

   “რამეთუ ქრისტემანცა ერთგზის ცოდვათა ჩვენთათვის ივნო. მართალმან მან ცრუთათვის, რაითა ჩუენ წარგუადგინნეს ღმრთისა, მოკუდა ხორცითა და ცხოველ იქმნა სულითა, რომლითაცა საპყრობილესა მას სულთასა მივიდა და ქადაგა, რომელნი-იგი ურჩ ოდესმე იყვნეს”(პეტ.1. 3,18-20)

   მან რომელმაც განკაცება არ ითაკილა, სახიერმა ღმერთმა, არცერთი მისი დაბადებულთაგანი დატოვა უკურნებლად, ღმერთმა ხორცშესხმულმა გვიქადაგა თავის შესახებ, როგორც ცოცხლებს ასევე გარდაცვლილებს, ჩავიდა რა ჯოჯოხეთში, კაცობრივი სულით უქადაგა, იქაურ მკვიდრთ, რომელი სულიც ჯვარზე შეჰვედრა მამას, “რაითა არა ხოლო მათ, რომელნი მეცნიერნი იყვნეს მისსა, არამედ მათცა, რომელნი-იგი ოდესმე ურჩ და უმეცარ იყვნეს, სწორებით ეუწყოს ქადაგებაი ცხორებისაი”.

   “რამეთუ არა ხოლო ცოდვილთა, არამედ მართალთაცა იგივე იყო სავანე -    ქუესკნელი ჯოჯოხეთისაი, ვინაითგან სამოთხე დახშულ იყო გარდასვლითგან ადამისით, ხოლო სასუფეველი ცათაი არღა სავალ-ქმნილ იყო კაცთა. რამეთუ მოელოდა ქრისტეს მიერ წინა-განღებასა დასაბამითა თბისა ჩუენისაითა. ამისთვისცა ჯოჯოხეთს მკვიდრთა მართალთა და ცოდვილთა – ყოველთა სწორებით ექადაგა, და რომელთაცა ჰრწმენა, იგინიცა აღდგეს ქრისტეს თანა და აღმოიყვანნეს ჯოჯოხეთით”.




წმ. პეტრე მოციქულის სწავლება სტუმართმოყვარეობის შესახებ

   წმ. პეტრე მოციქული სტუმართმოყვარეობაზე საუბრის წინ შეგვაგონებს, რომ გულითადი სიყვარული გვქონდეს ერთმანეთის მიმართ, რადგან ცოდვათა სიმრავლეს სიყვარული ფარავსო. ამის შესახებ წმ. იოანე ოქროპირი ამბობს, რომ თუ სიყვარული გვექნება ერთმანეთის მაშინ არც ის მოგვივა აზრად, რომ ერთმანეთს ვავნოთ, რადგან ნამდვილი სიყვარული სადაცაა იქ ცოდვა ვერ ჩერდება, როგორც გარესამყაროში ასევე ჩვენ შინაგან სამყაროში. . .

   სიყვარული საურთიერთოა და მოციქულიც შესაბამისად წესს გვაძლევს, თუ სტუმარს როგორ უნდა მოვეპყრათ, რომ სიყვარულია სტუმართან ურთიერთობაში საჭირო. “სტუმრის მოყვარე იყვენით ურთიერთას თვინიერ დრტვინვისა”(პეტ.1. 4,9) წმ. იოანე ოქროპირი ეპისტოლის ამ ადგილთა განმარტებისას, იხსენიებს წმ. აბრაამ მამამთავარს და მის სტუმართმოყვარეობას, რომ მისი სახლეულნი სამასთვრამეტნი იყვნენ. . .

   შემდეგ კი მოციქული გვმოძღვრავს, რომ ვის რა მადლიც მიუღია, ისე ემსახურონ ერთმანეთს, ანუ ვინ რა მსახურებითაც არის დაკავებული იმისდა მიხედვით გასცემდეს სიყვარულსო, “რომ არ აღმოვჩნდეთ “ტალანტის” დამფვლელები”(ოქროპირი).




წმ. პეტრე მოციქულის სწავლება ქრისტიანული მორჩილების შესახებ

   მოციქული მორჩილების შესახებ ხშირად საუბრობს თავის ეპისტოლეში.

   “დაემორჩილენით უკუე ყოველსა კაცობრივსა დაბადებულსა უფლისათვის: გინა თუ მეფესა, რამეთუ ყოველთა ზედა არს, გინა თუ მთავართა, ვითარცა მის მიერ მოვლინებულთა შურისმეძიებელად ბოროტის მოქმედთათვის, ხოლო მაქებელად კეთილის მოქმედთათვის. რამეთუ ესრეთ არს ნებაი ღმრთისაი კეთილის მოქმედთათვის დადუმებად უგუნურთა კაცთა უმეცრებასა. ვითარცა აზნაურნი და ნუ ვითარცა საფარველად გაქუნ უკეთურებისაი აზნაურებაი ეგე, არამედ ვითარცა მონანი ღმრთისანი. ყოველთა პატივსცემდით, ძმათა ჰყუარობდით, ღმრთისა გეშინოდენ, მეფესა პატივსცემდით”.

   ე.ი. ღვთის ბრძანებით და მოციქულის პირით წესად მოგვეცა, რომ ვემორჩილებოდეთ “ყოველსა კაცობრივსა დაბადებულსა უფლისათვის”, წმ. მათე მოციქულის მიერ ნაუწყებ სახარებაში კი თვით უფალი მოგვიწოდებს ამას “მიეცით კეისრისაი კეისარსა და ღმრთისაი ღმერთსა”. . . ოქროპირი განმარტავს, რომ ჩვენ მოვალე ვართ დავემორჩილოთ ყველა მათ ბრძანებას, გარდა სულისათვის მავნებელისა და ღვთის საწინააღმდეგო ბრძანებებისა. მაშასადამე ეს წესი და რიგი დადგენილია თვით უფლის მიერ, რომ ადამიანებმა არ იფიქრონ “ყოვლისავე სოფლისა საქმეთა შეურაცხებასა ბრძანებს შჯული ქრისტესი” და მათ შორის მთავართა შეურაცხებასაც, რის შედეგადაც შეიძლება მოხდეს არეულობა და განუკითხაობა. ამისთვის “ყოველთა პატივსცემდით, ძმათა ჰყუარობდით, ღმრთისა გეშინოდენ, მეფესა პატივსცემდით”-ო ამბობს მოციქული.

   ეს იერარქიული დამოკიდებულება სრულიად არ ზღუდავს ვინმეს თავისუფლებას, პირიქით ის იცავს ნამდვილ თავისუფლებას, თავისუფლებისავე საფარქვეშ ამოფარებული ბოროტებისაგან.

   წმ. მოციქული ასევე მორჩილებას თხოვს მსახურთაც თავიანთი ბატონის მიმართ, თუგინდ მრისხანე და უსამართლოც იყოს ბატონი, რადგან თუ დანაშაულისთვის იტანჯები რა საქებარია, ხოლო თუ კეთილის ქმნისათვის იტანჯები ესაა მადლი, რადგან ქრისტეც ჩვენ უსამართლოთათვის დაიტანჯაო, ამბობს მოციქული.

   ასევე ცოლებსაც მოუწოდებს მოციქული, რათა დაემორჩილონ თავიანთ ქმრებს “ეგრეთვე ცოლნი დაემორჩილენით თვისთა ქმართა”ო და ამასთან  მოუწოდებს დედებს, რომ შინაგანი სათნოებებით შეიმოსონ, მყუდროება და სიმშვიდე შეიძინონ. . . როგორც სარრა დაემორჩილა აბრაამს და ბატონი უწოდაო. ქმრებს კი მართებთ პატივისცენ ცოლებს და რბილად მოეპყრან მათ, როგორც სიცოცხლის მადლის თანამემკვიდრეებს.

   მორჩილება მართებს აგრეთვე მრევლს თავმდაბლობით მოძღვრისა, რადგან ამპარტავნებს ღმერთი შემუსრავსო, და მდაბალთა მადლს მისცემსო. (პეტ.1. 5,5)




წმ. პეტრე მოციქულის სწავლება ცრუ წინასწარმეტყველთა და ცრუ მოძღვართა შესახებ

   წმ. პეტრე მოციქული ცრუ წინასწარმეტყველთა და ცრუ მოძღვართა შესახებ თავისი მეორე ეპისტოლის მეორე თავში საუბრობს. იგი გვაფრთხილებს და მათ ამოსაცნობად მათივე საქციელიდან გვიჩვენებს მათ ნამდვილ სახეს. ეპისტოლეში ხაზგასმულია მათთვის დამახასიათებელი რამდენიმე თვისება, კერძოდ, ანგარება და ტყუილი “და ანგაჰრებითა და ტყუილისა სიტყვითა თქუენ გვაჭრობდნენ”(პეტ.2.2,3)

   ისინი აგრეთვე უარჰყოფენ, რომ უფალია გამომსყიდველი და განმანთავისუფლებელი კაცობრიობისა ცოდვისა და ბოროტის ტყვეობისაგან.

   ისინი არიან ასევე “უფროისღა, რომელნი-იგი კუალსა მას ხორცთა გულისთქუმისასა სიბილწით შეუდგან და უფლებასა შეურაცხ-ყოფენ”, ანუ ხორციელ, ბილწ გულისთქმებს არიან აყოლილნი, “თუალნი ასხენ სავსენი მრუშებითა და დაუცხრომელითა ცოდვითა და აცთუნებენ სულთა დაუმტკიცებელთა, გულნი ჰქონან წურთილნი ანგაჰრებითა, _ შვილნი წყევისანი”. Mმოციქული მათ დამშრალ წყაროებს უწოდებს, როგორც უმადლოთ. “ესენი არიან წყარონი ურწყულნი, ღრუბელნი არმურისა მიერ მიმოტაცებულნი, რომელთათვის წყუდიადი იგი ბნელი საუკუნოი დამარხულ არს”.

   “რამეთუ გარდარეულად ამაოებისა ზრახვითა მიიზიდვენ გულითქუმასა ხორცთა ბილწებისასა, რომელნი-იგი ჭეშმარიტებით ლტოლვილ არიან და რომელნი-იგი საცთურსა შინა იქცევიან. თავისუფლებასა აღუთქუმენ მათ და იგინი თვით მონა არიან ხრწნილებისა, რამეთუ რომლისაგანცა ვინ ძლეულ არნ, მისდაცა დამონებულ არნ”.

   ცრუ წინასწარმეტყველნი და ცრუ მოძღვარნი (ანუ მწვალებელნი) არიან, საკუთარი ნებით, სწორ და ჭეშმარიტ გზას აცდენილნი, ანგარებაზე, ხორციელ გულითქმებზე და სიცრუეზე დამყარებულნი, და აქედან გამომდინარე მათ ბატონობს ამპარტავნება, საიდანაც კიდეც იშვნენ ისინი. სამწუხაროდ მათი გამოხსნა ამ ყოველივეს გამო რთულია ხოლმე, “ვინაიდან, თუ უფლისა და მაცხოვრის იესუ ქრისტეს შემეცნებით წუთისოფლის სიბილწეებს ჩამოცილებულნი კვლავ გაეხვევიან მათში და დაიძლევიან, უკანასკნელი პირველზე უარესი იქნება”-ო ამბობს მოციქული. (“ექმნა მათ უკანაისკნელი იგი უძვირეს პირველისა”)

   “უმჯობეს იყო მათდა, ეცნავე  თუმცა არა გზაი იგი სიმართლისაი, ვიდრე ცნობასა და მართლუკუნ ქცევასა მოცემულისა მისგან მათდა წმიდისა მცნებისა. შეემთხვია მათ ჭეშმარიტისა მისებრ იგავისა: “ძაღლი მიექცა ნათხევარსა თვისსა” და ”ღორი ინწუბა სანგორელსა მწვირისასა”.

   აქედან გამომდინარე მძიმე სასჯელია მათთვის გამზადებული, თუ კი ღმერთმა არც ის ანგელოზები დაინდო, რომელთაც შესცოდეს, არც პირველი წუთისოფელი, საიდანაც ნოე და რვა სული გადარჩა მხოლოდ და არც სოდომი და გომორი, საიდანაც ლოტი გამოიყვანა, რაღა იმედი უნდა იყოს ცრუ წინასწარმეტყველთათვის, ცრუ მოძღვართათვის და მწვალებელთათვის?. . .




წმ. პეტრე მოციქულის დარიგება დედებისადმი

   “ეგრეთვე ცოლნი დაემორჩილენით თვისთა ქმართა, რაითა დაღათუ ვინმე ურჩ არიან სიტყვისა მის, დედათა სლვისა მისგან თვინიერ სიტყვისა შეიძინენ...” წმ. პეტრე მოციქული მოუწოდებს დედებს, რათა მათი მორჩილებით ქმრისადმი, მოკრძალებული ჩაცმულობითა და ქცევით სახედ ექმნან მრავალთა და ნუ იქნება დედათა მშვენება, ნაწნავები, სამკაული და ჩაცმულობა, არამედ იყოს მათი სამკაული და შესამოსელი შინაგანი ღირსებანი; სიმშვიდე და მყუდროება სულისა. წმ. იოანე ოქროპირი ეპისტოლის ამ ნაწილის განმარტებისას ამბობს, რომ ორს ეძიებს დედათაგან მოციქული; ქმრის მორჩილებას და გარეგნული შემკობისაგან ლტოლვას, რადგან დედაკაცის სამკაული ქმრის მორჩილებააო.

   რამდენადაც დედათაგან მოითხოვს ასეთ დამოკიდებულებას, იმდენად ქმართაგან მოითხოვს, რომ პატივს სცემდნენ დედებს, ითვალიწინებს რა დედათა სუსტ ბუნებას.





წმ. პეტრე მოციქულის სწავლება მაცხოვრის სისხლით კაცობრიობის გამოსყიდვის შესახებ

   წმ. პეტრე მოციქული თავის I ეპისტოლეში მაცხოვრის მიერ კაცობრიობის სისხლით გამოსყიდვის შესახებ წერს,  “. . . უწყოდეთ რამეთუ არა განხრწნადითა ვეცხლითა გინა ოქროითა იხსნენით თქუენ ამაოისა მისგან მამათა მოცემულისა სლვისა, არამედ პატიოსნითა სისხლითა, ვითარცა ტარიგისა უბიწოისა და უმანკოისა, ქრისტესითა, წინაისწარ უწყებულისა უწინარეს სოფლისა დაბადებისა, ხოლო გამოჩინებულისა უკანაისკნელთა ამათ ჟამთა თქუენთათვის”. ამით წმ. პეტრე მოციქული მიანიშნებს თუ რაოდენ დიდია მსხვერპლი ადამიანთა გამოსყიდვისათვის გაღებული, რომელიც დასაბამიდან იყო წინაგანგებული ღვთის მიერ და რომელიც ახლა უკვე ჩვენ სინამდვილეშია გაცხადებული. . . ქრისტეს მიერ გამოხსნა ადამიანებისა ცოდვის ტყვეობიდან. . .

   მაგრამ წმ. გრიგოლ ღვთისმეტყველი წერს; “თუ გამოსასყიდს დამატყვევებელს უხდიან, მაშინ ისმის კითხვა, ვის და რა მიზეზით გადაუხადეს ასეთი საფასური? თუ მაცდურს, ეს ხომ   შეურაცხმყოფელია!. . . თუ ეს საფასური მამა ღმერთს ეკუთვნის, გაუგებარია როგორ? ჩვენ მის ტყვეობაში არ ვყოფილვართ, თანაც რა მიზეზით უნდა იყოს სათნო მხოლოდშობილი ძის სისხლი მამისათვის, რომელმაც არ მიიღო მამის მიერ ისააკის მსხვერპლად შეწირვა და ადამიანის მსხვერპლი ცხვრით შეცვალა? – აქედან ჩანს, რომ მამა იღებს (მსხვერპლს), არა იმიტომ რომ ითხოვს ან სჭირდება იგი, ამას ღმერთი განგებულებით აკეთებს, რადგან ადამიანს სჭირდებოდა განწმენდა, ამისთვის ღმერთი უნდა განკაცებულიყო, მას თავად უნდა გამოვეხსენით, ეძლია მტანჯველი და ავეყვანეთ თავისთან. შუამავლად ძე მოავლინა, რომელიც ყველაფერში დაემორჩილა მამას და ყოველივე მოაწყო მის პატივსაცემად” და ჩვენ გამოსახსნელად.




წმ. პეტრე მოციქულის სიტყვა მაცხოვრის ამაღლების შემდგომ და მატათას გამორჩევა

   ამაღლების შედეგ, როდესაც მოციქულები, სხვა მოწაფეები და დედებიც დაბრუნდნენ იერუსალიმში, შეიკრიბნენ ერთად და ილოცეს. შემდეგ პეტრე წამოდგა და მიმართა შეკრებილთ (განმმარტებელი ამბობს, რომ პეტრე ადგა როგორც მოციქულთა თავი, და ყოველთა შეკრებილთა აზრის გამომხატველი, “არარასავე იქმოდა თვინიერ ზოგადისა ყოველთა განზრახვისა”): “კაცნო ძმანო, ჯერ-იყო აღსრულებად წერილი, რომელი იგი წინაისწარ თქუა სულმან წმიდამან პირითა დავითისითა (108ფს.) იუდაისთვის. რამეთუ აღრაცხილ იყო ჩუენთანა და ხუედრებულ წილი მსახურებისაი ამის (1,16-17) ამან მოიგო დაბაი იგი სასყიდლითა მით სიცრუისაითა და განსივნა და განსთქდა შორის და განიბნინეს ყოველნი ნაწლევნი მისნი (1,18)” (მიუხედავად იმისა, რომ იაკობ მოციქული იყო იერუსალიმის ეპისკოპოსი პეტრეს დაუთმო სიტყვა, რადგან, როგორც განმმარტებელი ამბობს, მშვიდი ყოფილა იაკობი და არ იყო “გამომეძიებელ საქმეთა” და ამიტომაც დადგინდაო იერუსალიმში, ხოლო დანარჩენი მოციქულნი კი როგორც “უმკუთელესნი მახვილნი, მიმორბიოდეს აღჭრად ძირთა საცდურებისათა”).

   წმ. პეტრე მოციქული იუდაზე საუბრისასაც კი არ დაურთავს შეურაცხმყოფელ ეპითეტებს “უკეთური, ბილწი. . .” რადგან იუდას ისიც ეყოფა, რომ გამცემი შეიქმნა ქრისტესი, ხოლო ჩვენ ამით მოციქული პეტრე გვაჩვენებს, რომ არც ჩვენ ვიყოთ დიდად მაგინებელნი ამგვარი საქციელის ჩამდენ პირთა მიმართ. (ოქროპირი) იუდას სიკვდილის შესახებ არის ცნობილი, რომ მას თოკი გაუწყდა თავის ჩამოხრჩობისას და ჩამოვარდა, და როგორც ამას პაპია (წმ. იოანე ღვთისმეტყველის მოწაფე) გვიამბობს, გზაზე სადაც დაეცა იუდა გასივდა ისე, რომ თვალებიც კი არ უჩანდა, გაუსივდა სარცხვენელი. . . შემდეგ ურემმა გადაუარა და გასკდა და გამოეყარა ნაწლავები. . . და აყროლდა იქაურობა ისე, რომ მრავალი წელი იქ ცხვირდაუბურავი კაცი ვერ გაივლიდა, სადაც დასამარდა იუდა.

   შემდეგ წმ. პეტრე მოციქული ფსალმუნიდან იმოწმებს სიტყვებს, რომლებიც სიმბოლურად იუდაზე იყო ნათქვამი: “იყავნ სამკვიდრებელი მისი ოხერ და ნუ იყოფინ მკვიდრი მას შინა” და “განსაგებელი მისი სხუამან მიიღენ” მართლაც იუდა სადაც დასამარდა “ოხერ იქმნა დაბაი იუდაისი, საფლავ ბილწ და შეგინებულ ყოფითა, და უშენ მკვიდრთა ცხოველთაგან. . . ” ხოლო “განსაგებელი მისი” მოციქულ მატათას ერგო.

   მოციქულის გამორჩევისას ორნი იმიტომ დააყენეს, რომ ბევრი არ დარჩენილიყო ნაწყენი ერთის გამორჩევის შემდეგ. წილგდებით კი იმიტომ გამოირჩიეს მატათა, რადგან ჯერ მათთან საიდუმლოთა გამოცხადების სული არ იმყოფებოდა, არ მოეღოთ ჯერ სულიწმიდა (სულთმოფენობა) და როგორც წმიდა წერილში იონაზეა დაწერილი ისე გააკეთეს, ანუ წილი ყარეს.

